
 

 

 

 

 

Marka 

 

Markaðspunktar í dag:   

 Spáum þriðjungsfjölgun ferðamanna til 2015 

    

Spáum þriðjungsfjölgun ferðamanna til 2015  

Ferðamannaiðnaðurinn er óðum að verða einn af undirstöðuatvinnuvegum þjóðarbúsins. Í 

markaðspunktum dagsins er að finna spá greiningardeildar um fjölgun erlendra ferðamanna á komandi 

árum. 

Árið 2012 var besta ferðamannaár Íslands frá upphafi. Samkvæmt talningu Ferðamálastofu sóttu um 

647 þúsund erlendir gestir landið heim um Leifsstöð, en áætlað er að sú talning nái að jafnaði til um 

96% erlendra gesta (aðrir koma um aðra flugvelli, með Norrænu og öðrum skipum). 

 
Heimild: Ferðamálastofa  

Líkt og sést á myndinni hér að ofan  hefur ferðamönnum fjölgað mjög ört á undanförnum tveimur árum 

eftir að hafa staðið í stað á meðan efnahagsþrengingar gengu yfir síðustu þrjú árin þar á undan. Þessi 

vaxtarkippur ferðaþjónustunnar helst í hendur við sameiginlegt markaðsátak stjórnvalda og 

ferðaþjónustunnar sem hófst 2010, bæði undir yfirskriftinni Inspired by Iceland og Ísland – Allt árið. 

Fjallað var ítarlega um framlag ferðaþjónustunnar til þjóðarbúsins í Markaðspunktum okkar síðasta 

sumar (sjá Íslensk ferðaþjónusta á afslætti?). Ferðaþjónustureikningar Hagstofunnar frá 2009 

benda til þess að heildarneysla erlendra ferðamanna á Íslandi hafi numið um 7,4% VLF, og 8-9 þúsund 

manns hafi starfað í geiranum, eða rúmlega 5% heildarvinnuaflsins. Gera má ráð fyrir að þessar stærðir 

hafi tekið nokkrum breytingum, og frekar vaxið en hitt, í ljósi uppgangsins sem verið hefur í greininni 

síðastliðin 2 ár. 

 

http://www.arionbanki.is/library/Skrar/Greiningar/onnur-efnahagsmal/250612_ferdam.pdf


Ef marka má myndina hér fyrir neðan hefur umfang þjónustuútflutnings landsins vaxið talsvert hraðar 

en landsframleiðslan í heild eða útflutningur á vörum (þótt þar séu raunar taldar með ýmsar 

þjónustutekjur aðrar en eingöngu af ferðaþjónustu). 

Á síðustu fimmtán árum er uppsafnaður hagvöxtur í kringum 50%, en á sama tíma hefur 

þjónustuútflutningur vaxið að raunvirði um 150%. Þjónustuútflutningur hefur farið úr því að vera ríflega 

9,5% landsframleiðslu árið 1997, í að vera yfir 16% landsframleiðslu árið 2011.  

 
Heimild: Hagstofa Íslands 

Fjöldi gesta um leifsstöð - spálíkan 

Greiningardeild spáir því að þessi þróun haldi áfram á næstu árum, og fjöldi ferðamanna fari áfram 

vaxandi. Notað er einfalt spálíkan sem byggir á leitni og árstíðasveiflu síðasta áratugar, þó þannig að 

vigt nýrri mælinga sé meiri en eldri mælinga, að teknu tilliti til þróunar gengis og eftirspurnar 

viðskiptalanda Íslands eftir útflutningi. Skýringarmáttur líkansins (R²) er 0,991. 

 



Heimild: Ferðamálastofa, útreikningar greiningardeildar 

Spá okkar gerir ráð fyrir að um 727 þúsund ferðamenn sæki landið heim um Leifsstöð í ár, en þeim 

fjölgi í 789 þúsund á árinu 2014 og 855 þúsund á árinu 2015. Gangi spáin eftir nemur fjölgunin í ár um 

12,4%, en 8,5% á árinu 2014 og 8,4% á árinu 2015 – það merkir að ferðamenn verða um þriðjungi 

fleiri á árinu 2015 en á árinu 2012. Það er lítið eitt minni árleg fjölgun en mældist á árunum 2011 og 

2012, en hins vegar talsvert meiri fjölgun en mældist að jafnaði á áratugnum eftir 2000, eða um 6,1%. 

Ferðamálastofa hefur áætlað að ef fram fari sem horfi megi gera ráð fyrir 1 milljón ferðamanna árið 

2020, en gangi okkar spá eftir gæti því marki verið náð fyrr. 

 

 

Heimild: Ferðamálastofa, útreikningar greiningardeildar  

Við teljum helst hættu á að spáin vanmeti áhrif sprengingarinnar í fjölgun ferðamanna sem nú er að 

verða utan annatíma, t.d. á vetrarmánuðum, svo fjölgunin gæti orðið enn meiri en við spáum ef 

vetrarmánuðirnir verða áfram sterkir. 

  



Heimild: Hagstofan, Ferðamálastofa 

Hér er ekki gert ráð fyrir að ráðist verði í viðbótarmarkaðsátak umfram það sem þegar er í framkvæmd, 

en áhrifa þess sem þegar hefur verið gert gæti út spátímann. Útgjöld til kynningarmála til viðbótar við 

þau sem þegar hefur verið varið gætu því aukið ferðamannastrauminn enn. 

Aðrar forsendur spárinnar eru þær að eftirspurn helstu viðskiptalanda Íslands eftir innflutningi aukist 

um tæp 10% frá því sem þegar er á komandi árum, en það er í takti við spár Alþjóðagjaldeyrissjóðsins. 

Verði þessi erlenda eftirspurn kröftugri en við gerum ráð fyrir má búast við að vöxtur 

ferðamannageirans verði sterkari, og öfugt. Þá er gert ráð fyrir að raungengi krónunnar verði óbreytt á 

komandi árum, en verði gengið sterkara má búast við færri ferðamönnum og öfugt. Við tökum þessum 

þáttum sem gefnum við spágerðina, sem merkir að óvissubilið á myndinni hér að ofan tekur ekki tillit til 

óvissu vegna gengisþróunar og efnahagsástands erlendis. Gengisforsendan er einkanlega brothætt, þótt 

raungengið hafi raunar haldist nokkuð stöðugt eftir 2008. 

 

Heimild: Gagnarunur Seðlabanka Íslands, útreikningar greiningardeildar 

Ef við gefum okkur að meðalútgjöld á hvern ferðamann hafi fylgt verðlagi, þá má búast við að þau hafi 

verið um 250-260 þúsund krónur á síðasta ári, en þau voru tæplega 237 þúsund krónur á árinu 2010 

samkvæmt nýjustu ferðaþjónustureikningum hagstofunnar. Ef raunvirði meðalútgjalda á hvern 

ferðamenn fer ekki minnkandi (sem er þó ekki útilokað, sérstaklega því hlutfall ferðamanna sem hefur 

viðdvöl á landinu hefur lækkað) og spá okkar gengur eftir gætu tekjur ferðaþjónustunnar í heild vegna 

fjölgunar ferðamanna aukist um samtals 107-112 mö.kr. á verðlagi 2012 næstu þrjú árin, gróft áætlað. 

 

Fyrirvari  

Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

Markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt og ekki skal líta á efnið sem ráðgjöf um kaup, sölu eða aðra ráðstöfun fjármálagerninga sem umfjöllunin kann að varða, beint eða 

óbeint. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar þær 

eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við markaðsviðskipti 



Arion banka eða ráðgjafa áður en gengið er frá viðskiptum sem byggja á þessum Markaðspunktum. Arion banki hf. og starfsmenn félagsins taka 

ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. Einnig skal bent á að árangur í fortíð er 

ekki örugg vísbending eða trygging fyrir árangri í framtíð. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum sendist á netfangið greiningardeild@arionbanki.is 

